
Vátryggingafélagið X v/ábyrgðartryggingar sveitarfélags og húftryggingar bifreiðar. 
 
 

Skemmdir á bifreið af völdum sandfoks þann 16.4.2008. 
 
Gögn. 
1. Málskot, móttekið 22.9.2008, ásamt fylgigögnum. 
2. Bréf X, dags. 9.10.2008, ásamt fylgigögnum. 
 
Málsatvik. 
Þann 16.4.2008 hafði M sem umráðamaður bifreiðarinnar A lagt bifreiðinni í bifreiðastæði við 
heimili sitt að H-götu 42 í sveitarfélaginu S.  M kvað mikinn vind hafa verið af suðaustri og þá 
liggi alltaf mikill vindstrengur milli húsa við H-götu.  Mikið af möl og sandi hafi fokið á milli 
húsanna nr. 40 og 42 við H-götu og yfir bifreið hans sem greinilega hafi orðið fyrir talsverðum 
lakkskemmdum.  M kveður umrædd jarðefni hafa komið úr sandhaug vegna gatnagerðar við götu 
í nágrenninu og hafi S séð um þær framkvæmdir.  Ekki hafi verið gerðar neinar ráðstafanir af 
hálfu S varðandi sandhauginn. 
 
S hefur ábyrgðartryggingu í gildi hjá vátryggingafélaginu X.  A var einnig húftryggð hjá X.  M 
hefur krafist bóta úr ábyrgðartryggingu S vegna skemmda á A.  Einnig hefur hann krafist, 
væntanlega til vara, að skemmdirnar verði bættar úr húftryggingunni.  X hefur í báðum tilvikum 
hafnað bótaskyldu. 
 
Álit. 
Ekki liggur fyrir samkvæmt gögnum málsins hvenær dags tjónið varð á A.  Samkvæmt málskjali, 
sem virðist eiga að veita upplýsingar um veður í því hverfi sem M býr í þann dag er tjónið varð, 
hefur vindhraði kl. 15 verið kominn í 17,3 m/s og 26,1 m í mestu hviðum.  Kl. 21 var vindhraði 
19,4 m/s og 26,3 m/s í mestu hviðum.  Um miðnætti virðist hafa farið að draga úr vindhraða að 
því er ráða má af skjali þessu.  Samkvæmt þessi hefur talsverður vindur verið umræddan dag í S 
og mjög hvasst um kvöldið.  M er einn til frásagnar um málsatvik.  Þrátt fyrir nokkra veðurhæð 
umræddan dag hefur ekki verið sýnt fram á það með fyrirliggjandi gögnum að starfsmenn S hafi 
vitað eða mátt vita um sandfokið eða með öðrum hætti átt þess kost að gera viðhlítandi ráðstafanir 
til að hefta fok úr sandhaugnum.  Er því ósannað að S beri skaðabótaábyrgð á tjóni því sem varð á 
A.  Tjónið bætist því ekki úr ábyrgðartryggingu S. 
 
Samkvæmt gr. 4.8 í húftryggingarskilmálum X bætist tjón á vátryggðu ökutæki m.a. vegna áfoks 
eða áhruns af völdum óveðurs, þó ekki ef sandur, möl, aska eða önnur laus jarðefni fjúka á það.  
Af þessu er ljóst að vátryggingin bætir ekki tjón þegar sandur eða möl fjúka á ökutæki.  Þegar af 
þessari ástæðu bætist tjónið heldur ekki úr húftryggingunni. 
 
Niðurstaða. 
Tjón M bætist ekki úr ábyrgðartryggingu S né úr húftryggingu A. 
 

Reykjavík,  4. nóvember 2008. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


